R E L A C I O N

PËR
“PËR DISA SHTESA DHE NDRYSHIME NË LIGJIN NR. 9917, DATË 19.5.2008,“PËR PARANDALIMIN E PASTRIMIT TË PARAVE DHE FINANCIMIT TË TERRORIZMIT”, TË NDRYSHUAR

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektligji është mbrojtja e sistemit financiar dhe e ekonomisë në tërësi nga kërcënimet e pastrimit të parave dhe financimit të terrorizmit, duke forcuar integritetin e sistemit parandalues në vend dhe duke kontribuar për sigurinë si dhe përmbushjen e detyrimeve ndërkombëtare të fushës. 

Në funksion të këtij qëllimi të përgjithshëm synohet:

· zvogëlimi i rreziqeve të pastrimit të parave dhe financimit të terrorizmit nëpërmjet politikave, koordinimit dhe bashkëpunimit;
· parandalimi i hyrjes së produkteve të veprave penale apo veprimtarisë kriminale, si dhe të fondeve në mbështetje të terrorizmit në sektorin financiar apo në sektorë të tjerë ose zbulimi dhe raportimi i tyre;
· zbulimi dhe goditja e kërcënimeve për pastrim të parave/financim të terrorizmit.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTEVE TË TJERA POLITIKE

Projektligji nuk është parashikuar në Programin e Përgjithshëm Analitik të Akteve që paraqiten për shqyrtim dhe miratim në Këshillin e Ministrave për vitin 2025. 

Ky projektligj është në përputhje me programin politik të qeverisë 2021-2025 në angazhimet e shprehura në kuadër të “Shqipëria e fortë” si dhe “Integrimi Evropian”.	
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Ky projektligj synon përafrimin e legjislacionit kombëtar me rekomandimet e Financial Action Task Force (FATF), konkretisht me rekomandimet si vijon:

· Rekomandimin 1 “Vlerësimi i rreziqeve dhe zbatimi i rreziqeve mbi baza rreziku”; 
· Rekomandimin 8 “Organizatat jofitimprurëse”;
· Rekomandimin 10 “Vigjilenca e duhur”; 
· Rekomandimin 40 “Bashkëpunimi ndërkombëtar”, duke adresuar boshllëqet ekzistuese në kuadrin normativ dhe duke përmirësuar instrumentet ligjore në fushën e parandalimit të pastrimit të parave dhe financimit të terrorizmit. 

Referuar sa më sipër:

· Sa i përket Rekomandimit 1 të FATF, projektligji vendos theksin tek vlerësimi i rreziqeve dhe zbatimi i një qasjeje të bazuar në rrezik, duke shmangur aplikimin formal apo të përgjithshëm të masave dhe duke mundësuar një mbikëqyrje më efektive.
· Në lidhje me Rekomandimin 8 të FATF, rregullimi i veçantë për organizatat jofitimprurëse synon të parandalojë përdorimin e tyre për financime të paligjshme, pa cenuar misionin e tyre social e komunitar.
· Rekomandimi 10 i FATF lidhet me forcimin e detyrimeve për njohjen e klientit (KYC – Know Your Customer), ruajtjen dhe administrimin e të dhënave, duke shtuar sigurinë në marrëdhëniet tregtare dhe financiare.
· Rekomandimi 40 parashikon format e bashkëpunimit ndërkombëtar, duke rritur aftësinë e institucioneve shqiptare për të shkëmbyer informacion dhe për të bashkërenduar veprime me homologët e huaj, veçanërisht në kuadër të integrimit evropian dhe luftës globale kundër krimit të organizuar.

Përparësitë e projektligjit:

· Forcon kuadrin ligjor për të parandaluar pastrimin e parave, financimin e terrorizmit dhe financimin e armëve të shkatërrimit në masë.
· Përshtat sistemin me standardet ndërkombëtare, duke rritur besueshmërinë e Shqipërisë në raportin e bashkëpunimit me partnerët strategjikë.
· Rrit transparencën dhe sigurinë në sektorin financiar e jofitimprurës.

Efektet e pritshme:

· Ulja e risqeve për përdorimin e sektorëve financiarë dhe jofitimprurës për qëllime kriminale.
· Lehtësim i bashkëpunimit ndërkombëtar dhe akses më i gjerë në informacion për autoritetet shqiptare.
· Forcim i reputacionit të vendit në procesin e integrimit evropian dhe shmangie e vendosjes në lista të pafavorshme ndërkombëtare (p.sh. lista gri e FATF).

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI, VENDAS E NDËRKOMBËTAR

Projektligji mbështetet në nenet 78 dhe 83, pika 1, të Kushtetutës. 

V. VLERËSIMI I SHKALLËS SË PËRAFRIMIT ME ACQUIS TË BE (PËR PROJEKTAKTET NORMATIVE)

Projektligji nuk ka për qëllim përputhjen me aktet e BE në këtë fazë.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Në ligjin nr.9917, datë 19.5.2008, “Për parandalimin e pastrimit të parave dhe financimit të terrorizmit”, të ndryshuar, bëhen shtesat dhe ndryshimet e mëposhtme:

· Në nenin 2 “Përkufizime” të ligjit, propozohet pas pikës 30 të shtohet pika 31, konkretisht përkufizimi i togfjalëshit “Financim i armëve të shkatërrimit në masë” me këtë përmbajtje: 

Financimi i armëve të shkatërrimit në masë është ofrimi i fondeve ose shërbimeve financiare që përdoren për prodhimin, përvetësimin, posedimin, zhvillimin, eksportin, transportin ndërmjetësues, ndërmjetësimin, transportin, transferimin, grumbullimin apo përdorimin e armëve bërthamore, kimike ose biologjike, mjeteve të dorëzimit të tyre dhe materialeve të lidhura me to.

Pika e mësipërme është propozuar me qëllim konformitetin me përkufizimin e dhënë nga standardet e FATF.

· Në fund të shkronjës “ç”, të nenit 4 shtohet togfjalëshi “ose financim të armëve të shkatërrimit në masë”. 

Kjo shtesë propozohet me qëllim konformitetin me standardet e FATF (Financial Action Task Force).

· Në pikën 1, të nenit 6 pas togfjalëshit “financimit të terrorizmit” shtohet togfjalëshi “dhe financimit të armëve të shkatërrimit në masë”. Kjo shtesë propozohet me qëllim konformitetin me standardet e FATF (Financial Action Task Force).

· Në pikën 3, të nenit 8, pas togfjalëshit “organizata jofitimprurëse” shtohet togfjalëshi “të konsideruara me rrezik të lartë”. Kjo shtesë propozohet me qëllim përputhjen me rekomandimin 8 të FATF (Financial Action Task Force).

· Në pikën 1, të nenit 11 bëhen shtesat dhe ndryshimet si vijon:

1. Në shkronjën “a” pas togfjalëshit “të financimit të terrorizmit” shtohet togfjalëshi “dhe financimin e armëve të shkatërrimit në masë”.
2. Në shkronjën “a/1” pas togfjalëshit “financimit të terrorizmit” shtohet togfjalëshi “dhe financimin e armëve të shkatërrimit në masë”.
3. Pas nënndarjes “v” të shkronjës “a/1” pika 1, shtohet nënndarja “vi” me këtë përmbajtje: 
vi) të monitorojnë zbatimin e masave dhe kontrolleve të mësipërme, si dhe të zbatojnë masa shtesë nëse është e nevojshme.
4. Shkronja “c” riformulohet si më poshtë:
          c) të krijojnë një sistem të centralizuar përgjegjës për grumbullimin 
          dhe analizimin e të dhënave, duke u siguruar për përditësimin e tij të 
          vazhdueshëm në përputhje më kërkesat e këtij ligji dhe akteve 
          nënligjore përkatëse. 

Riformulimi i mësipërm qartëson se është e nevojshme krijimi formal i regjistrit, dhe se ky regjistër duhet të pasurohet në vijueshmëri me të dhëna sipas kërkesave të ligjit.

·  Në nenin 22 bëhen këto shtesa dhe ndryshime:

1. Në shkronjën “g” pas togfjalëshit “financim terrorizmi” shtohet togfjalëshi “dhe veprat penale ose veprimtaritë kriminale që gjenerojnë produkte të veprës penale”.
2. Pas shkronjën “g” shtohet shkronja g/1 me këtë përmbajtje:
 g/1. mekanizmi i përcaktuar në shkronjën “g”, me të njëjtat kushte, 
          mund të aplikohet edhe në kuadër të bashkëpunimit ndërkombëtar.
    3.   Pas shkronjës “ll” shtohet shkronja “ll/1” me përmbajtjen ai vijon:
         ll/1) kryen edhe analiza strategjike, brenda fushës së veprimtarisë së 
         vet. Për këtë qëllim përdor të dhëna të disponueshme dhe kërkon 
         statistika dhe të dhëna nga subjektet, autoritetet mbikëqyrëse dhe 
         autoritetet e tjera kompetente, sipas nevojës.

Shtesat dhe ndryshimet e mësipërme janë propozuar me qëllim konformitetin me standardet e FATF (Financial Action Task Force).

·  Në nenin 23 bëhen këto shtesa dhe ndryshime:

1. Në pikën 1 pas togfjalëshit “financimit të terrorizmit” shtohet togfjalëshi “dhe financimin e armëve të shkatërrimit në masë”.
2. Në pikën 3 pas togfjalëshit “financimit të terrorizmit” shtohet togfjalëshi “dhe financimin e armëve të shkatërrimit në masë ”.
3. Në pikën 4 pas togfjalëshit “financimit të terrorizmit” shtohet togfjalëshi “dhe financimin e armëve të shkatërrimit në masë ”.
4. Në pikën 5 pas togfjalëshit “financimit të terrorizmit” shtohet togfjalëshi “dhe financimin e armëve të shkatërrimit në masë ”.

Shtesat dhe ndryshimet e mësipërme janë propozuar me qëllim konformitetin me standardet e FATF (Financial Action Task Force).





· Pas nenit 23 shtohet neni 23/1, ku përcaktohet se organet përbërëse të  Komiteti i Bashkërendimit të Luftës Kundër Pastrimit të Parave, nën koordinimin e Agjencisë së Inteligjencës Financiare, rishikojnë periodikisht efektivitetin dhe frytshmërinë e sistemit vendas për luftën kundër pastrimit të parave, financimit të terrorizmit dhe financimit të armëve të shkatërrimit në masë, duke hartuar Vlerësimin Kombëtar të Rrezikut, si dhe planin e veprimit përkatës për zbutjen e rreziqeve të evidentuara.

Në funksion të realizmit të vlerësimeve të mësipërme, kërkohen dhe vihen në dispozicion të dhënat dhe informacioni i nevojshëm nga autoritetet kompetente, bazat e të dhënave shtetërore si dhe subjektet e këtij ligji. Vlerësimi Kombëtar i Rrezikut rishikohet jo më pak se çdo 4 vjet dhe rezultatet e Vlerësimit Kombëtar të Rrezikut, u shpërndahen, vihen në dispozicion organeve kompetente në përputhje me funksionet e tyre, autoriteteve mbikëqyrëse dhe subjekteve raportuese.

Ky nen propozohet duke qenë se Vlerësimi Kombëtar i Rrezikut/ NRA është detyrim në nivel vendi dhe Agjencia e Inteligjencës Financiare është në rol koordinues sikurse e kërkon edhe standardi/ rekomandimi 1 i FATF.
	
VII. INSTITUCIONET	DHE	ORGANET QË NGARKOHEN PËR ZBATIMIN E KËTIJ PROJEKTLIGJI

Për zbatimin e këtij projektligji ngarkohet Agjencia e Inteligjencës Financiare, autoritetet mbikëqyrëse dhe subjektet e ligjit.

Projektligji do të dërgohet për mendim në Ministrinë e Drejtësisë, Ministrinë për Evropën dhe Punët e Jashtme, Ministrinë për Punët e Brendshme, Ministrinë e Mbrojtjes, Bankën e Shqipërisë dhe Autoritetin e Mbikëqyrjes Financiare. 

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJIT.

Projektligji është hartuar nga Agjencia e Inteligjencës Financiare.



IX. RAPORTI I VLERËSIMIT TË TË ARDHURAVE	DHE SHPENZIMEVE BUXHETORE

Projektligji nuk vlerësohet të ketë efekte të posaçme të paparashikuara në buxhetin e shtetit.




                                                                         MINISTRI

